Nafarroako Parlamentuko Mahaiak, 2013ko otsailaren 4an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana Beltrán Villalba andreak aurkezturiko mozioa, zeinaren bidez Nafarroako Gobernua premiatzen baita bete ditzan Comptos Ganberak Nafarroako Enplegu Zerbitzuari buruz eginiko gomendioak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko otsailaren 4an

Lehendakaria: Alberto Catalán Higueras

MOZIOAREN TESTUA

Nafarroako Parlamentuko Parlamentu-talde Popularreko foru parlamentari Ana Beltrán Villalba andreak, Legebiltzarreko Erregelamenduan ezarritakoaren babesean, ondoko mozioa aurkeztu du, Osoko Bilkuran eztabaidatu eta onesteko. Mozioaren bidez, Nafarroako Gobernua premiatzen da bete ditzan Comptos Ganberak Nafarroako Enplegu Zerbitzuari buruz eginiko gomendioak.

Comptos Ganberak Nafarroako Enplegu Zerbitzuaren jarduerari buruzko fiskalizazio txostena egin du orain dela gutxi. Txosten horretan, Nafarroako kontu publikoen organo fiskalizatzaileak zenbait gomendio eman ditu, ohikoa den moduan, Nafarroako Gobernuaren erakunde autonomoa den Nafarroako Enplegu Zerbitzuaren lana hobetze aldera.

Comptos Ganberako lehendakariak txostenaren edukia azaldu zuen Parlamentuan urtarrilaren 22an, eta gomendioak berretsi zituen. Horien artean, ondokoa jarri zuen adibide moduan: “ekidin beharko litzateke entitate batek Nafarroako Enplegu Zerbitzua bezalako erakunde bateko zuzendaritza organoetan dagoen aldi berean –lankidetza hitzarmenetarako aurretiazko onespena ematen dute– horien onuradun izan ahal izatea; adibidez, enplegurako lanbide heziketako diru-laguntzen esparruan”.

Adierazi zuen aurrekontu-programek jarduera balioeste aldera aurreikusten dituzten adierazleak berrikusi beharra dagoela, jasotze aldera ez soilik jarduera-adierazleak, adierazle horiek aurrekontu-betetzearekin lotuz eta ponderatuz, Nafarroako Enplegu Zerbitzuaren jardueraren gaineko balorazio orokorra erraztearren.

Orobat gomendatu zuen azter dadila Nafarroako Enplegu Zerbitzuak zer beste jarduera egin ditzakeen enpleguan eragiteko, faktore askok eragiten baitute enpleguan, eta berrikus daitezela, halaber, baremoak, ia ezinezko egiten dutenak zentro gehiago atxikitzea prestakuntza jarduerei.

Comptos Ganberako lehendakariak ondorio gisa adierazi zuen txosten horretan ezin izan dela “balorazio orokorrik egin Nafarroako Enplegu Zerbitzuaren eraginkortasunari, efizientziari eta ekonomiari buruz”.

Horrenbestez, Nafarroako Parlamentuak Nafarroako Gobernua premiatzen du:

1. Comptos Ganberak Nafarroako Enplegu Zerbitzuaren jarduerari buruz egindako azken txostenean jasotako gomendioak aplika ditzan.

2. Nafarroako Enplegu Zerbitzuaren jarduerari buruzko arauetan egin beharreko aldaketak egin ditzan, proposamen horiek jasotze aldera.

Iruñean, 2013ko urtarrilaren 22an

Foru parlamentaria: Ana Beltrán Villalba

